
పగిది నాయార్వురు బ్రహ్మాండభాండ - మగలంగ నార్చుచు నని కేగునపుడు




అతికాయమహోదరులు మొదలగువీరులు యుద్ధమునకు వెడలుట


భూరిశారదఘనస్ఫురణంబు గలిగి - యైరావతేభంబునంశంబు గలిగి

తనరారుచున్న సుదర్శనేభంబు - నినుఁ డస్తశిఖరిపై నెక్కినకరణి

నెక్కి మహోదరుఁ డేపారి నడిచెఁ - దక్కక నిశితాయుధంబులు వెలుఁగఁ4210

బటుజవసత్త్వప్రభావము ల్గలిగి - చటులంబు లైన యశ్వంబులఁ బూన్చి

యెసఁగు చాపంబును నింద్రచాపంబు - పస మీఱి సూర్యునిభంగి వెలుంగ

నరదంబుమీఁద నీలాభ్రంబ పోలెఁ - దిర మైన వేడ్కతోఁ ద్రిశిరుండు వెడలె

వితతధనుర్వేదవిద్యాఢ్యుఁ డైన - యతికాయుఁడును నప్పు డధికతేజమున

శరచాపఖడ్గాదిశస్త్రాస్త్రసమితిఁ - గర మొప్పి సూర్యప్రకాశమై వెలుఁగఁ

దనరారు కనకరథం బెక్కి వెడలె - ఘనభూషణద్యుతిఁ గనకాద్రి యగుచు

సురవరఘోటకస్ఫురణఁ జెన్నొంది - యురుభూషణప్రభ నుజ్జ్వలంబైన

యవదాతహయము నరాంతకుఁ డెక్కెఁ - బ్రవిమలతేజోవిభాసితుం డగుచు

శక్తి యుద్భటబాహుశక్తిమైఁ దాల్చి - శక్తిపాణియుఁ బోలె సన్నుతి కెక్కి

దీపితగదఁ దాల్చి దేవాంతకుండు - రూపింప విష్ణునిరూపున నడిచె.
4220

గురుగదాపాణియై గుహ్యకేశ్వరుని - యరుదైనకడిమి మహాపార్శ్వుఁ డొప్పెఁ

గాలచక్రంబులగతి నుజ్జ్వలంబు - లైలీలఁ బెక్కైన యరదముల్ వెడలెఁ.

గొండలవడువున గోటానకోట్లు - గండుమీఱిన మదగర్వముల్ గలిగి

దండిమై వెడలె నుద్దండతహస్త - దండంబు లొప్ప వేదండసంఘములు

హేషారవంబుల నెల్లదిక్కులను - ఘోషింపఁజేయుచు గుఱ్ఱము ల్వెడలెఁ

గాలకింకరసమాకారంబు లమరఁ - గాలుబలంబు లుగ్రత నేఁచి వెడలెఁ

జతురంగబలము లీచందంబు నొంది - యతులితం బగుటయు నప్పుడు నడుమఁ

బ్రళయకాలార్కులభంగి నెంతయును - వెలుఁగొంది రాదైత్యవీరు లార్వురును

అతిశుభ్ర మగు శరదభ్రంబు లొప్పు - గతివార పుండరీకంబు లొప్పారెఁ

గడిమిమై గెలుతుము కాదేనిఁ జత్తు - ముడుగ మెబ్భంగి రణోత్సాహ మనుచు
4230

నడచిరి కలనికి నానావిధముల - నెడపక పంతంబు లిచ్చుచు వారు

అప్పు డొండొరువులయాహ్వానములను - జెప్పఁ జోద్యం బైన సింహనాదముల

రథఘోషములను దురంగహేషలను - పృథులదంతావళబృంహితంబులను

గర ముగ్ర మగు పదఘట్టనధ్వనులు - నిరుపమధ్వజకింకిణీనిస్వనములఁ

బటహభేరీశంఖభయదనాదములఁ - బటుతరనిస్సాణభాంకారములను

దిక్కులు ఘూర్ణిల్లె; దివి పెల్లగిల్లెఁ; - జుక్కలు డుల్లె; వాసుకి యొడ్డగిల్లె;

మేరువు గంపించె; మేదిని వణఁకె; - భార మోర్వక దిగిభములు చలించె;

					వర్గం: 	అచ్చుదిద్దబడినవి




				

			
			
		

		
			

		 ఈ పేజీలో చివరి మార్పు 17 ఫిబ్రవరి 2024న 23:06కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

